
Elsinor hirian bisita daiteke Kronborg gaztelua; estilo errenazentistako altxorra da 

Shakespeareren inspirazio iturria 

Amaia Elizondo 

Kronborg. Horixe da Danimarkako Elsinor hirian aurki daitekeen gaztelu ikusgarria. Belardi zoragarriz inguraturik, gaztelu garai bat ageri da erdian. 1574 eta 1585. urteen artean eraikitakoa da, baina oraindik antzinako itxura du. Kopenhagetik 40 kilometrotara dago Kronborg, Elsinor hirian, hain zuzen ere. 

Ospetsua da, batez ere, bi arrazoirengatik: batetik, bere edertasunagatik, eta bestalde, William Shakespeare idazleak Hamlet obra bertan oinarritu zuelako. Dena dela, aditu askoren arabera, gaztelua Shakespearek deskribatu zuena baino ederragoa da. Izan ere, Hamlet lanean gaztelua toki ilun eta bakartia izango balitz bezala erakusten du. 

Gaztelua estilo errenazentistaren altxor handia da. Eraikitzen hasi zirenean, aurretik zeuden Erdiko Aroko arrastoen gainean egin zuten. Gaztelua nolako testuinguruan eraiki zen ere bitxia da. 1429. urtean, Erik erregeak zergak ipini zituen Danimarka eta Suedia arteko itsasartea pasa nahi zutenentzat. Garai hartan, ontzi ugari igarotzen ziren handik, eta, noski, denek zergak ordaindu behar zituzten lanean jarraitzeko. Hala, monarkiak diru asko bildu zuen, eta egoera ekonomiko on horrek gaztelu bat egitera eraman zuen. Urteen poderioz, Kronborg gaztelua defentsarako puntu erreferentzial bihurtu zen. Zenbait gudatan, gazteluko hormak etsaien arteko borroken lekuko izan ziren. 

XVII. mendean, aldiz, Suediak gaztelua hartu zuen Danimarkaren aurka egindako erasoan. Geroago ere, ingelesen aurkako borroketan, tokia esanguratsua izan zen XIX. mendearen hasieran. Azkenik, II. Mundu Gerran soldadu alemaniarrek bereganatu zuten hainbat borrokaren ostean. 

Baina borrokek baino gehiago Shakespearek egin zuen ospetsu Kronborg. Argi dago Shakespearek ez zuela Hamlet pertsonaia bere kabuz asmatu. Danimarkako printzearen inguruko lehen testuak 1200. urtean azaldu ziren, paper ofizial batzuetan. Shakespearek, berriz, 1600. urte inguruan idatzi zuen obra. Ofizialki inork ez du aitortu idazlea Kronborg gazteluan izan zenik, baina gertutik ezagutu zuela pentsatzen da. 

Irekita bisitarientzat 

Kanpoko itxura ederra bada ere, Kronborg gaztelua barrutik ere ikus daiteke. Osorik ez, baina erdia behintzat bai. Izan ere, egun, Itsas Museoaren egoitza ere bada. Horregatik, gazteluaren antzinako itxurak eta egiturak zati batean bakarrik dirau. Horien adibide dira barrualdean ikus daitezkeen saloiak, baita logelak ere. Aurreko mendeetan errege eta erreginen logelak izan ziren, eta oraindik, haiek aukeratutako apaingarriak bistara daitezke. Horietatik gertu kapera txiki bat ikusiko du bisitariak, estilo errenazentistako elementuez gainezka. 

Kanpoaldean, aldiz, bi dorre ditu, bat bestea baino altuagoa. Hiriaren goiko aldean dagoenez, bertatik bista zoragarriak daude. 

Egun, turista gehienen tokirik gustukoena da, Kopenhagez aparte. Hiriburutik gertu dagoenez, askok autobusean egiten dute ibilbidea, eta, gainera, autobus zerbitzu berezi bat egunero irteten da. Mendietatik barrena joaten da autobusa, Danimarkako txoko zoragarriak erakutsiz. Hotz handia egiten badu ere, jendea gustura joaten da gaztelua ikustera. Askok Hamlet obra irakurrita ezagutu izan dute gaztelua, eta ondoren, gertutik ikustea erabakitzen dute. Hala, Shakespearek idatzitakoak egia ala gezurra ziren egiaztatzen dute. Lehen begiradan, Kronborg gazteluak ikuslea harrituta uzten du. Teilatuan duen kolore berdeak arreta pizten du. Ez da harritzekoa, argazkietarako moduko paisaia eskaintzen baitu. 
Rosenborg, Amalienborg, Egeskov... hiriburuan bertan eta hiriburutik hurbil, hainbat gaztelu daude, zein baino zein politagoak. 

Kopenhage, gazteluen hiria 

A. Elizondo 

Danimarkako hiriburuan paisaia ikusgarriak daudela ez da kontu berria. Kopenhageko kaleetan barrena, plaza eta kale dotoreak aurki daitezke, baina ikusgarrienak inguruetan dauden gaztelu eta jauregiak dira. Guztiak ondo zaindutako belardiz inguraturik daude, gainera. Horien adierazle da Rosenborg gaztelua. 1606. urtean eraikitakoa da, eta estilo errenazentista du. Kristian IV.a erregeak agindu zuen eraikitzea. Bertel Lange eta Hans van Steenwinckel arkitektoek egin zuten gazteluaren diseinua. Hasieran udako oporrak igarotzeko etxea gisa eraiki zuten, baina urteek aurrera egin ahala, gazteluak beste maila bat hartu zuen. Eraiki eta berehala, zenbait aldaketa egin zizkioten barruko aldean. 

1838. urtetik aurrera, Rosenborg gazteluak ateak ireki zituen bisitari guztientzat. Ordutik, gaztelua libreki bisita daiteke, eta barruan dauden artelan guztiak ikusgai daude. Horien artean, artista ezagunen obrak eta monarkiaren bitxiak aurkituko ditu bisitariak. Horiek guztiak gazteluaren barrualdean dagoen museoan ikus daitezke. Halaber, gazteluko pasabideetan eta eskaileretan barrena ibiltzeko parada dago. 

Jende asko ez da sartzen gaztelura, soilik belardietan ibiltzen da. Datu ofizialen arabera, urtero 2,5 milioi bisitari igarotzen dira belardietatik, eta horietatik 200.000 lagun gaztelua ikustera sartzen dira. 

Rosenborg gaztelutik ez oso urruti, Amalienborg jauregia dago. Danimarkako errege-erreginena da, eta bertan, rococo estiloko lau pabiloi daude: besteak beste, Kristian VI.a, Kristian VII.a, Federiko VIII.a eta Kristian IX.a izenekoak. Bakoitzak bere sarrera eta egitura du, baita diseinu propioa ere. Bisitarientzat ere ez daude eraikin guztiak irekita. Bakarrik Kristian VI.a eta Kristian VII.a jauregiak ikusi ahal dituzte. Besteak pribatuak dira, eta monarkiakoek bakarrik dute bertara sartzeko eskubidea. Jauregien artean marmolezko eliza bat dago, ikusgarria benetan. Amalienborg jauregiak ere bista zoragarria eskaintzen du; izan ere, hiriaren erdialdean dago. Beste eraikin batzuetan bezala, Amalienborg-en antzinako irudiak etortzen dira gogora. 

Kopenhagetik kilometro batzuetara ere, gazteluen ibilbide polita dago. Funen irlan, esaterako, Egeskov gaztelua dago. Estilo errenazentista du, eta egun, ondoen gorde den Europako gaztelua da. 1554. urtean hasi zen eraikitzen Frands Brockenhuusen. Danimarkako gerra zibila zela eta, horrelako gaztelu bat eraikitzea erabaki zuen monarkiak. 

Laku baten ondoan eraiki zuten; hala, logela batzuetako leihoetatik ura bakarrik ikusten da. Hasieran, gaztelura sartzeko sarbide bakarra zubi bat zen, zubi mugigarria, hain zuzen ere. Egeskov hitzak haritzen basoa esanahi du, eta badu zentzua kasu honetan. Izan ere, kondairen arabera, haritz ugari behar izan ziren gazteluaren zimenduak eraikitzeko. 

Gaztelua, arkitekturari dagokionez, bi eraikinetan banatzen da. Monarkiak hala egitea erabaki zuen, helburu jakin batekin. Defentsarako eraikina zenez, etxe batetik bestera pasatzeko pasabide ezkutua egin zuten. Hala, etsaia hobeto harrapatzeko aukera izango zuten. Eskailera sekretuak ere badira Egeskov gazteluan. Barrualdean, berriz, pintura obra ugari aurkituko ditu bisitariak. Horietako gehienek gudak islatzen dituzte. Bestalde, parke zahar batek inguratzen du gaztelu osoa. Belardi bikainak daude bertan, alde batetik bestera paseatzeko. 

Bizikletaz gaztelu ederrak eta bazter ederragoak ikusteko aukera aparta 

Danimarkan herritarrek gehien erabiltzen duten garraioa bizikleta da. Bide lauak dituela aprobetxatuz, turistek hainbat eraikin ikusteko bizikletak alokatzen dituzte normalean. Turismo bulegoetan bizikletan egiteko ibilbideak prestatuta dauzkate. Hala, eguraldi ona izanez gero, gaztelu batetik bestera bizikletan joan daiteke. Bidean paisaia ederrak ikusteko aukera dago. Gainera, bidegorriak oso ondo seinaleztatuta daude. Horietan guztietan lo egiteko tokiak ere ageri dira. 

Bide horietan barrena bisitariak naturako elementu zoragarriekin egingo du topo. Mendiak, lakuak, belardiak... denetik izango du ikusgai. Kontuan izan behar da Danimarkan hotz handia egiten duela, neguan batez ere. Dena dela, elurtuta ere, mendiak ikusgarriak dira. Bestalde, bizikletan handik ibiltzeak beste abantaila bat ere badu: askotan beste garraiobideekin iritsi ezin den tokietara ailegatzeko parada. 

